
	చ.	
రమణియు నంతఁ లేదొరకురత్నము నాఁచుకపోయినట్టు లోఁ

గుములుచు నేరికిన్ దెలుపఁగూడక దొంగను దేలుగుట్టు చం

దమునఁ దపించుచు న్నలిననాథుఁడు మున్ విడనాడినట్టివా

క్యములకు సంగతుల్ తఱచుగాఁ దలబోయుచుఁ జింత సేయుచున్.



	 52







	గీ.	
పొరుగులిరుగులచెలులతో బోయె ననుచు, గొండెములు దెల్పును యశోద కోపగింప

శౌరి రూపింపుమని తన్నుఁ గోర నెవరి, నడుగవచ్చెదు పడుచుల నడుగు మనుచు.

	సీ.	
పనిలేనిపని జారుపైఁటతో నడయాడు, ముసిముసినగవుతో మోము వంచు

గడెగడె కొకవింతగా మేనుఁ గైసేఁయు, దోడిబోఁటుల వృథా దూరి పలుకుఁ

బలుమారు ముంజేతిచిలుకను ముద్దాఁడు, గని కాననటులఁ గ్రేగంటఁ జూచు

నొంటిపాటైనచో నుస్సురు మని నిల్చు, దనుఁజూచునెడ గిరుక్కున దొలంగు



	 







	గీ.	
నవల నివలను గుసగుసల్ సవసవలుగ, వినియు వినములుగాఁ జేసికొనుచు మొదటి

నీటులకుఁ బోక పోవక నిలువలేక, మురియు నీలీల గోపాలుమ్రోల రాధ.

	క.	
డాయు ననుఁ జెంతఁ బిలిచితి, వాయను నిన్నేనుఁ బిల్వ నంచన నట్టే

పోయి నునుబువ్వు లివి వలె, నే యనునవి వలదటన్న నిఁక నెట్టు లనున్.

	ఉ.	
ఘల్లున మ్రోయ వందియలు గజ్జలు మువ్వలు సందడింపఁగా

వల్లనిమేనుడా లమర నవ్వుచు నల్లన నీవు రాఁగ రా

గిల్లుచు రబాతో దిగియ గిల్లెద వేమిర మెల్ల మెల్లనే

యల్లుఁడె యర్ధ మియ్యమని యందురు గావున నెవ్వఁ డేమనున్.

	క.	
రారా నందకుమారక, రారా నవనీతచోర రారా కృష్ణా

రారా రాజులయేలిక , రారా ముద్దులమురారి రారా శౌరీ.

	శా.	
రారా నందకుమార రార యదువీరా రార రాకాసుధా

ధారాకార మనోహరాంగ దయలేదా యైన నాయింటికిన్

రారాదా నినువంటివాని కిది మేరా నిన్ను నేమంటిరా

యేరా నీదగుజుంటితేనెతెరమో వీరా మనోవల్లభా.

	చ.	
ప్రకటమనోజరూప పసిబాలుఁడ వంచును నమ్మి ప్రక్క నుం

చుక నిదురించఁగాఁ బుణుకుచున్ గుచముల్ బిగఁబట్టి మేను మే

నికిఁ గదియించి పల్పెదవి నిల్పితి వేమిర మేనమామపో

లికలకుఁ జొచ్చినాఁడవొ? భళీ యనుచున్ దలయూఁచి నవ్వుచున్.

		 ఈ పేజీలో చివరి మార్పు 2 ఫిబ్రవరి 2022న 00:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

